
	క.	
అడుగులు తొట్రుపడంగా, నడ లొందినయదియ పోలె నయ్యైయెడలన్

బుడమిఁ బడి మ్రొగ్గి లేచుచు, గడుసరి యగుశశక మొయ్యఁ గదియం బోవన్.



	 254







	క.	
అప్పుడు చూచి మృగేంద్రుఁడు, నిప్పులు కనుదోయినుండి నెగయఁగ నోరీ

చొప్పడదు వేళ దప్పిన, యప్పటియశనంబు నాకు నహితం బగుచున్.

	క.	
అపరాహ్ణవేళదాఁకం, గపటంబున నిట్లు రానికారణ మేమీ

విపరీతంబులు వుట్టెనొ, విపినంబున నున్నజంతువితతికి నెల్లన్.

	వ.	
అని యివ్విధంబున రోషావేశంబునఁ బలుకుచున్నమృగేంద్రునకు సాష్టాంగదండ

ప్రణామంబులు చేసి శశకం బిట్లనియె.

	చ.	
కినియక చిత్తగింపు మొకకీడును నాదెస లేదు నేఁడు సూ

ర్యునియుదయంబువేళ నను నొక్కమృగేంద్రుఁడు వచ్చి యడ్డగిం

చిన నిది యేల యేలిక భుజింపఁగఁ బోయెడినన్నుఁ బోవని

మ్మనిన వనంబుజంతునివహంబుల కేలిక నేన కానొకో.

	వ.	
అనుచుఁ బెద్దయుం బ్రొ ద్దతండు నన్ను దేవరసమ్ముఖంబునకుఁ బనివిననీక నిలిపి

మఱియు నిట్లనియె.

	క.	
నాకంటె నధికుఁ డెవ్వఁడు, నా కతనిం దెల్చి చూపిన న్నిను మెత్తున్

లేకున్న నిన్నుఁ ద్రుంతుం, గా కని యతఁ డప్పు డనుపఁ గడు భీతిమెయిన్.

	క.	
ఆవిధ మెఱిఁగించుటకై, దేవర యున్నెడకుఁ బాఱుతెంచితి నీకుం

దేవలసినట్టిమృగమును, రా విడువం డనిన నతఁడు రభసం బెసఁగన్.

	క.	
ఏవంక నుండు నాహరి, యేవేళకు నాకుఁ జిక్కు నే నేభంగిన్

భావించి యతనిఁ గదియుదు, నావుడు నాతనికి శశకనాథుం డనియెన్.

	క.	
సింగం బాఁకలిగొని సా, రంగాదిమృగాళి వెనుక రయమునఁ జన నీ

వంగీకరించి కదలుము, వెంగలిమృగరాజుఁ బట్ట వెఱ పేమిటికిన్.

	క.	
అనుపలుకు విన్నమాత్రన, తనమదిఁ గ్రోధానలంబు దరికొన శశకం

బున కనియె నోరి ముందఱ, వనమున వాఁ డున్నదెసకు వడిఁ జను మనుచున్.

	సీ.	
ఆమృగేంద్రుండు మహాజవంబునఁ బాఱ, నతనిముందఱఁ దాను నతిరయమున

నెలయించి చెవులపో తెంతయు దూరంబుఁ, గొనిపోయి మున్ను చూచినయగాధ

జలములు గలకూపసన్నివేశంబున, నిలుచుండి నీశత్రునికి నివాస

యోగ్యంబు నెల విది యూహించి డగ్గఱి, చూడుమా యనఁ దొంగి చూచునప్పు



	 







	గీ.	
డాత్మదేహంబు కూపజలాంతరమునఁ, గాంచి వేఱొకసింహంబుగాఁ దలంచి

కన్ను గానక మౌర్ఖ్యంబుకతన నుఱికి, యపుడు మృతిఁ బొందె దుర్బుద్ధి యగుటఁజేసి.

		 ఈ పేజీలో చివరి మార్పు 11 మార్చి 2023న 21:11కు జరిగింది.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

